
Słowo tydźenja je z pjera Lubiny Hajdukoweje.

WUSY

a) 	wosebite chošćo za mječenje bróžnje
b) 	włosy, kotrež z nosa rostu
c) 	broda pod nosom

Prawa je wotmołwa c.

Brodu pod nosom mjenujemy wusy. Je to pluraletantum. Wusy móža być brune abo swětłe, dołhe abo 
krótke. Tola tež dołha, nabok wisaca broda kóčki abo kocora su wusy.

Takle móžeš to tež prajić
Powšitkowniše słowo je broda. Broda móže być kaž šćernišćo, hdyž je wona drapata. Abo wona je dołha, 
zo móhł suki do njeje wjazać. Hdyž rosće hólcej prěnja broda abo rostu prěnje wusy, prajimy, zo ma prěni 
móšk pod nosom.

Přikłady z rěčneho korpusa
Wón měješe krótke wusy, pod kotrymiž so smějkotaše. (Jurij Brězan, Feliks Hanuš. 1. dźěl, Budyšin 1968)
Nastajich swoje wusy na najwyšu čućiwosć. (Ben Budar, Ja kocor Stani, Budyšin 1983)
Wyšk, hładki struhany na podbrodźe, měješe pod nosom wusy, kotrychž kóncaj běštej w jeho tyle  
do sekelki zwjazanej. (Jurij Brězan, Krabat, Budyšin 1976)


